
   Кун хыççăн кун — шăвать çулталăк,

Сисместĕн ĕмĕр иртнине.

Тин çеç йĕретчĕ çутçанталăк,

Сарать халь юр çивиттине.

Кĕçех çурхи кунсем пуçланĕç,

Калча ешерĕ хирсенче,

Кăвайт пек çунĕ хĕвел анăç

Пĕрремĕш çумăр çитиччен.

Кайран ыраш пучах кăларĕ,

Çунат туянĕç чĕпĕсем.

Пур чĕрĕ чуншăн çакă мар-и

Чи савăк, кăмăллă кунсем?

Унтан ак пĕрĕхме те пуçлĕ

Вĕт çумăр хăйĕн еккипе.

Тăрнасене сивĕ куççульлĕн

Ăсатĕ пĕлĕтлĕ тӳпе.

Çапла шăвать куллен-кун пурнăç,

Шанас килмест çул иртнине.

Пулсассăн та тем чухлĕ пăрнăç 

Аса илетĕн ыррине. 

Нумай пулать-и, кăкăр сĕчĕ 

Çиетчĕç манăн ачасем, 

Портфель çакса шкула çӳретчĕç,

Илетчĕç лайăх паллăсем.

Паян вара хамран та çӳллĕ,

Парнелĕç мăнуксем кĕçех

Татах ача куллиллĕ пулĕ

Кил-çуртăмăр унчченхи пек.

Хĕвел тухнишĕн савăнсассăн,

Илтсессĕн шăпчăк юррине,

Ача утмашкăн тытăнсассăн

Ăнланăн пурнăç илемне.

  